
Namminersorlutik Oqartussat pigisaanni, pisortat suliffeqarfiutaanni misissueqqissaarnermi 

iluaqutaasinnaasut aamma ajoqutaasinnaasut selskabit niuertorpalaartumik ilusiligaasimanerannut 

aaqqissuussisimanermi siunertaqartunuinnaanngitsoq taamaattorli aamma immikkuullarissumik 

politikikkut qajassuussinissaq pillugu UPA2019-mut saqqummiussinissaannik Naalakkersuisut 

peqquneqarnissaannik Inatsisartut aalajangiiffigisassaattut siunnersuut. 

(Inatsisartunut ilaasortaq Pele Broberg, Partii Naleraq)  

(Siullermeerneqarnera) 

 

Demokraatiniit soqutigiuaannarparput pisortat ingerlatseqatigiiffiutaasa oqallisiginissaat. Taamaattumik 

arlaleriarluta siunnersuutigisarnikuuarput namminersortunngorsaanissaq pillugu isumalioqatigiisitamik 

pilersitsisoqartariaqartoq siunertaralugu siunnersuusiornissaq sulliviit sorliit iluaqutaasumik 

kinguneqarluartussamillu namminersortunngorsarneqarnissaanersut takuniassagatsigu nalilersorlugillu.   

Qularinngilluinnarparput namminersorlutik oqartussat suliffiutaasa ilaat kiffaanngissuseqarlutik 

ammasumik unammilleqataalersuuppata atuisartunut akit minnerusut pilersinneqarsinnaassagaluartut. 

Matumunnga siunnersuummut tunngavilersuutinut paasinninnera naapertorlugu pingaarnerpaatut 

tunngavilersuutigineqarpoq innuttaasut akinik sapinngisamik appasinnerpaamik akiliisalernissaat.  

Matumanili siunnersuummi ingerlatseqatigiiffiit namminersortunngorsarneqarnissaat pineqanngilaq, 

pineqarlunili aaqqissuussaanermik allanngortitsinissaq. Demokraatini naliliinerput naapertorlugu 

aaqqissuussaanermik allanngortitsineq atuisartut minnerusumik akiliisalernissaannik ilaalu ilanngullugit 

kinguneqarnavianngilaq. Paarlattuanik isumaqarpugut ikaarsaarniarneq imaannaanavianngitsoq piffissarlu 

qaninneq eqqarsaatigalugu ingerlatseqatigiiffiit aningaasartuuteqartinneqassapput nassataqartussamik akit 

qaffariartariaqarnissaannik.  

Aamma Naalakkersuisut akissutaanni takuneqarsinnaavoq Folketingip Statsrevisoriisa nassuiaammik 

eqikkaaneranni allassimasoq, Finansministereqarfiup piginnittuunermut politikkia naapertorlugu 

ingerlatseqatigiiffiliortoqartarnissaa piumaneqarnerusoq naalagaaffit pilersitsisariaqalersimatillugu, 

malittarisassat taamatullu ministereqarfiup ingerlatseqatigiiffinnik nakkutilliisussaatitaanera 

ersarinnerusartussaammat Pisortat Suliffiutaannik Namminersortunik pilersitsinermut naleqqiullugu. 

 

Tamanna tunngavigalugu malunnarpoq namminersorlutik oqartussat suliffiutaanni aaqqissuussinermik 

allannguinissaq isumassarsiatsiallaanngitsoq. Taamaattumik aalajangiiffigisassatut siunnersuutip 

itigartinneqarnissaa inassutigaarput.  

 


